
Stutisangraha Short Hymns of Various Deities

સર્વવિધદેવાનાં સ્તોત્રસઙ્ગ્રહઃ

પ્રભાતે કરદર્શનમ્ ।
કરાગ્રે વસતે લક્ષ્મી કરમધ્યે સરસ્વતી ।
કરમૂલે તુ ગોવિન્દઃ પ્રભાતે કરદર્શનમ્॥

ભગવદ્ભક્તસ્મરણમ્ ।
પ્રહ્લાદનારદપરાશરપુણ્ડરીક-

વ્યાસાઽમ્બરીષશુકશૌનકભીષ્મદાલ્ભ્યાન્ ।
રુક્માઙ્ગદાઽર્જુનવસિષ્ઠવિભીષણાદીન્ 

પુણ્યાનિમાન્ પરમભાગવતાન્ સ્મરામિ॥

પિપ્પલસ્તુતિઃ ।
અશ્વત્થ હુતભુગ્વાસ ગોવિન્દસ્ય ગદાપ્રિય ।
અશેષં હર મે પાપં વૃક્ષરાજ! નમોઽસ્તુ તે॥ ૧॥
મૂલે બ્રહ્મા ત્વચિ વિષ્ણુઃ શાખાયાં શઙ્કર એવ ચ ।
પત્રે પત્રે સર્વદેવા વાસુદેવાય તે નમઃ॥ ૨॥

ગરુડસ્તુતિઃ ।
શ્રીવિષ્ણુવાહનં પ્રણમામિ ભવત્યા સર્પાશનં દુઃખહરં ખગેશમ્ ।
મનોહરે વાસુસમાનવેગં છન્દોમયં જ્ઞાનધનં પ્રશાન્તમ્॥ ૧॥
વિષ્ણુપુત્રાય શાન્તાય બલબુદ્ધિયુતાય ચ ।
પક્ષીન્દ્રાયાઽતિવેગાય ગરુડાય નમો નમઃ॥ ૨॥

દીપસ્તુતિઃ ।
દીપો જ્યોતિઃ પરં બ્રહ્મ દીપો જ્યોતિર્જનાર્દનઃ ।
દીપો હરતુ મે પાપં સન્ધ્યાદીપ ! નમોઽસ્તુતે॥ ૧॥
શુભં કરોતુ કલ્યાણમારોગ્યં સુખસમ્પદામ્ ।
મમ બુદ્ધિપ્રકાશં ચ દીપજ્યોતિ ! નમોઽસ્તુ તે॥ ૨॥
શુભં ભવતુ કલ્યાણમારોગ્યં પુષ્ટિવર્ધનમ્ ।
આત્મતત્ત્વપ્રબોધાય દીપજ્યોતિર્નમોઽસ્તુ તે॥ ૩॥

તુલસીસ્તુતિઃ ।
દેવૈસ્ત્વં નિર્મિતા   પૂર્વમર્ચિતાઽસિ   મુનીશ્વરૈઃ ।
નમો નમસ્તે તુલસિ! પાપં હર હરિપ્રિયે॥ ૧॥
યન્મૂલે સર્વતીર્થાનિ યન્મધ્યે સર્વદેવતાઃ ।
યદગ્રે સર્વવેદાશ્ચ તુલસિ! ત્વાં નમામ્યહમ્॥ ૨॥

હનુમત્સ્તુતિઃ ।
મનોજવં મારુતતુલ્યવેગં જિતેન્દ્રિયં બુદ્ધિમતાં વરિષ્ઠમ્ ।
વાતાત્મજં વાનરયૂથમુખ્યં શ્રીરામદૂતં શિરસા નમામિ॥ ૧॥
ઉલ્લઙ્ઘ્ય  સિન્ધોઃ સલિલં સલીલં ય શોકવહ્નિં  જનકાત્મજાયાઃ ।
આદાય તેનૈવ દદાહ લઙ્કાં નમામિ તં પ્રાઞ્જલિરાઞ્જનેયમ્॥ ૨॥

કુબેરસ્તુતિઃ ।
ધનાધ્યક્ષાય દેવાય નરયાનોપવેશિને ।
નમસ્તે રાજરાજાય કુબેરાય મહાત્મને॥

શઙ્ખસ્તુતિઃ ।
ત્વં પુરા સાગરોત્પન્નો વિષ્ણુના વિધૃતઃ કરે ।
નિર્મિતઃ   સર્વદેવૈશ્ચ પાઞ્ચજન્ય! નમોઽસ્તુતે॥

દત્તાત્રેયસ્તુતિઃ ।
પીતામ્બરાલઙ્કૃતપૃષ્ઠભાગં ભસ્માવગુણ્ઠાઽખિલરુક્મદેહમ્ ।
વિદ્યુત્સદાપિઙ્ગજટાભિરામં  શ્રીદત્તયાગીશમહંનતોઽસ્મિ॥ ૧॥
બ્રહ્માનન્દં પરમસુખદં કેક્ત્યં જ્ઞાનમૂર્તિં

દ્વન્દ્વાતીતં ગગનસદૃશંતત્ત્વમસ્યાદિલક્ષ્યમ્ ।
એક નિત્યં વિમલમચલં સર્વધીસાક્ષિભૂતં

ભાવાતીતં ત્રિગુણરહિતં સદ્ગુરું તં નમામિ॥ ૨॥

ભગવત્સ્તુતિઃ ।
ત્વમેવ માતા ચ પિતા ત્વમેવ ત્વમેવ બન્ધુશ્ચ સખા ત્વમેવ ।
ત્વમેવ વિદ્યા દ્રવિણં ત્વમેવ ત્વમેવ સર્વં મમ દેવદેવ॥ ૧॥
પિતા માતા ગુરુર્ભ્રાતા સખા બન્ધુસ્ત્વમેવ મે ।
વિદ્યા સત્કર્મ વિત્તં ચ પુરસ્પૃષ્ઠે ચ પાર્શ્વયોઃ॥ ૨॥

નવનાગસ્તુતિઃ ।
અનન્તં વાસુકિં  શેષંપદ્મનાભં ચ કમ્બલમ્ ।
શઙ્ખપાલં ધૃતરાષ્ટ્રં તક્ષકં કાલિયં તથા॥ ૧॥

એતાનિ નવનામાનિ નાગાનાં ચ મહાત્મનામ્ ।
સાયઙ્કાલે પઠેન્નિત્યં પ્રાતઃકાલે વિશેષતઃ ।

તસ્ય વિષભયં નાસ્તિ સર્વત્ર વિજયી ભવેત્॥ ૨॥

મુકુન્દસ્તુતિઃ  ।
કરારવિન્દેન પદારવિન્દં મુખારવિન્દે વિનિવેશયન્તમ્ ।
વટસ્ય પત્રસ્ય પુટે શયાનં બાલં મુકુન્દં  મનસા સ્મરામિ॥

અન્નપૂર્ણાસ્તુતિઃ ।
અન્નપૂર્ણે સદાપૂર્ણે શઙ્કરપ્રાણવલ્લભે ।
જ્ઞાનવૈરાગ્યસિદ્ધ્યર્થં ભિક્ષાં દેહિ ચ પાર્વતિ॥

શીતલાસ્તુતિઃ ।
શીતલે ત્વં જગન્માતા શીતલે ત્વં જગત્પિતા ।
શીતલે ત્વં જગદ્ધાત્રી શીતલાયૈ નમો નમઃ॥ ૧॥
વન્દેઽહં શીતલાં દેવીં  રાસભસ્થાં દિગમ્બરામ્ ।
માર્જનીંકલશોપેતાં  શૂર્પાલઙ્કૃતમસ્તકામ્॥ ૨॥
વન્દેઽહં શીતલાં દેવીં  સર્વરોગભયાપહામ્ ।
યામાસાદ્ય નિવર્તેત વિસ્ફોટકભયં મહત્॥ ૩॥

લેખનીસ્તુતિઃ ।
કૃષ્ણાનને દ્વિજહ્વે ચ ચિત્રગુપ્તકરસ્થિતે ।
સદક્ષરાણાં પત્રે ચ લેખ્યં કુરુ સદા મમ॥

કાલીસ્તુતિઃ ।
કાલી કાલી મહાકાલી કાલિકે પરમેશ્વરી ।
સર્વાનન્દકરે દેવિ નારાયણિ! નમોઽસ્તુ તે॥

મહાકાલીસ્તુતિઃ ।
યા કાલિકા રોગાહરા સુવન્દ્યા વૈશ્યૈઃ સમસ્તૈર્વ્યવહારદક્ષૈઃ ।
જનૈર્જનાનાં ભયહારિણી ચ સા દેવમાતા મયિ સૌખ્યદાત્રી॥

મહાલક્ષ્મીસ્તુતિઃ ।
વન્દે લક્ષ્મીં  પરશિવમયીં  શુદ્ધજામ્બૂનદાભાં

તેજોરૂપાં કનકવસનાં સર્વભૂષોજ્જ્વવલાઙ્ગીમ્  ।

બીજાપૂરં કનકકલશં હેમપદ્મં દધાના-
માદ્યાં શક્તિં  સકલજનનીં  વિષ્ણુવામાઙ્કસંસ્થામ્॥ ૧॥

સુરાઃઽસુરેન્દ્રાદિકિરીટમૌક્તિકૈર્યુક્તં સદા યત્તવ પાદપઙ્કજમ્ ।
પરાવરં પાતુ વરં સુમઙ્ગલં  નમામિ ભક્ત્યા તવ કામસિદ્ધયે॥ ૨॥
ભવાનિ ત્વં મહાલક્ષ્મીઃ સર્વકામપ્રદાયિનિ ।
સુપૂજિતા પ્રસન્ના સ્યાન્મહાલક્ષ્મ્યૈ નમોઽસ્તુ તે॥ ૩॥

મહાસરસ્વતીસ્તુતિઃ ।
શુક્લાં બ્રહ્મવિચારસારપરમામાદ્યાં જગદ્વ્યાપિનીં

વીણાપુસ્તકધારિણીમભયદાં જાડ્યાન્ધકારાપહામ્ ।
હસ્તે સ્ફાટિકમાલિકાં વિદધતીં  પદ્માસને સંસ્થિતાં

વન્દે તાં પરમેશ્વરીં  ભગવતીં  બુદ્ધિપ્રદાં શારદામ્॥ ૧॥
યા કુન્દેન્દુતુષારહાર  ધવલા યા શુભ્રવસ્ત્રાવૃતા

યા વીણાવરદણ્ડમણ્ડિતકરા યા શ્વેતપદ્માસના ।
યા બ્રહ્માઽચ્યુતશઙ્કરપ્રભૃતિભિર્દેવૈઃ સદા વન્દિતા

સા માં પાતુ સરસ્વતી ભગવતી નિઃશેષજાડ્યાપહા॥ ૨॥
વીણાધરે વિપુલ મઙ્ગલદાનશીલે
કીર્તિપ્રદેઽખિલમનોરથદે   મહાર્હે
વિદ્યાપ્રદાયિનિ સરસ્વતિ નૌમિ નિત્યમ્॥ ૩॥
શારદા શારદામ્ભોજવદના વદનામ્બુજે ।
સર્વયા સર્વદાઽસ્માકં સન્નિધિં  સન્નિધિં  ક્રિયાત્॥ ૪॥

જન્મભૂમિદર્શનફલમ્ ।
કપિલાગોસહસ્રં ચ યો દદાતિ દિનેદિને ।
તત્ફલં સમવાપ્નોતિ જન્મૂભૂમેઃ પ્રદર્શનાત્॥ ૧॥
જન્માન્તરસહસ્રેણ યત્પાપં સમુપાર્જિતમ્   ।
તત્સર્વં નાશમાપ્નોતિ જન્મભૂમેઃ પ્રદર્શનાત્॥ ૨॥
પુત્રાર્થી લભતે પુત્રં ધનાર્થી લભતે ધનમ્ ।

મોક્ષાર્થી મોક્ષમાપ્નોતિ જન્મભૂમેઃ પ્રદર્શનાત્॥ ૩॥

ભૈરવસ્તુતિઃ ।
કરકલિતકપાલઃ કુણ્ડલી દણ્ડપાણિ-

સ્તરુણતિમિરનીલવ્યાલયજ્ઞોપવીતી ।
ક્રતુસમયસપર્યા વિઘ્નવિચ્છેદહેતુ-

ર્જયતિ વટુકનાથઃ સિદ્ધિદઃ સાધકાનામ્॥

પાણ્ડુરઙ્ગસ્તુતિઃ  ।
સમચરણસરોજં સાન્દ્રનીલામ્બુદાભં

જઘનનિહિતપાણિં  મણ્ડનં મણ્ડનાનામ્ ।
તરુણતુલસિમાલાકન્ધરં કઞ્જનેત્રં

સદયધવલહાસં વિટ્ઠલં ચિન્તયામિ॥

રામચન્દ્રસ્તુતિઃ ।
ધ્યાયેદાજાનુબાહું  ધૃતશરધનુષં બદ્ધપદ્માસનસ્થં

પીતં વાસો વસાનં નવકમલદલસ્પર્દ્ધિનેત્રં   પ્રસન્નમ્ ।
વામાઙ્કારૂઢસીતામુખકમલમિલલ્લોચનં નીરદાભં

નાનાલઙ્કારદીપ્તં દધતમુરુજટામણ્ડલં રામચન્દ્રમ્॥ ૧॥
કલ્યાણાનાં નિધાનં કલિમલમથનં પાવનં પાવનાનાં

પાથેયં યન્મુમુક્ષોઃ સપદિ પરમપદપ્રાપ્તયે પ્રસ્થિતસ્ય ।
વિશ્રામસ્થામેકં કવિવરવચસાં જીવનં સજ્જનાનાં

બીજં ધર્મદ્રુમસ્ય પ્રભવતુ ભવતાં ભૂતયે રામનામ॥ ૨॥
રાજ્યં યેન પટાન્તલગ્નતૃણવત્ત્યક્તં ગુરોરાજ્ઞયા

પાથેયં પરિગૃહ્ય કાર્મુકવરં ઘોર વનં પ્રસ્થિતઃ ।
સ્વાધીનઃ શશિમૌલિચાપવિજયે પ્રાપ્તો ન વૈ વિક્રિયાં

પાયાદ્ વઃ સ વિભીષણાગ્રજનિહા રામાભિધાનો હરિઃ॥ ૩॥

કૃષ્ણસ્તુતિઃ ।
શ્રિયાશ્લિષ્ટો વિષ્ણુઃ સ્થિરચરગુરુર્વેદવિષયો

ધિયાં સાક્ષી શુદ્ધો હરિરસુરહન્તાબ્જનયનઃ ।
ગદી શઙ્ખી ચક્રી વિમલવનમાલી સ્થિરરુચિઃ

શરણ્યો લોકેશો મમ ભવતુ કૃષ્ણોઽક્ષિ વિષયઃ॥

વિષ્ણુસ્તુતિઃ ।
યં શૈવાઃસમુપાસતે શિવ ઇતિ બ્રહ્મેતિ વેદાન્તિનો

બૌદ્ધા બુદ્ધ ઇતિ પ્રમાણપટવઃ કર્તેતિ નૈયાયિકાઃ ।
અર્હન્નિત્યથ જૈનશાસનરતાઃ કર્મેતિ મીમાંસકાઃ

સોઽયં વો વિદધાતુ વાઞ્છિતફલં ત્રૈલોક્યનાથો હરિઃ॥ ૧॥
યં બ્રહ્માવરુણેન્દ્રરુદ્રમરુતઃ સ્તુન્વન્તિ દિવ્યૈઃ સ્તવૈ-

ર્વેદૈઃ સાઙ્ગપદક્રમોપનિષદૈર્ગાયન્તિ  યં સામગાઃ ।
ધ્યાનાવસ્થિતતદ્ગતેન મનસા પશ્યન્તિ યં યોગિનો

યસ્યાઽન્તં ન વિદુઃ સુરાઽસુરગણાઃ દેવાય તસ્મૈ નમઃ॥ ૨॥
શાન્તાકારં ભુજગશયનં પદ્મનાભં સુરેશં

વિશ્વાધારં ગગનસદૃશં મેઘવર્ણં શુભાઙ્ગમ્  ।
લક્ષ્મીકાન્તં કમલનયનં યોગિભિર્ધ્યાનગમ્યં

વન્દે વિષ્ણું ભવભયહરં સર્વલોકૈકનાથમ્॥ ૩॥
નમોઽસ્ત્વનન્તાય સહસ્રમૂર્તયે સહસ્રપાદાક્ષિશિરોરુબાહવે ।
સહસ્રનામ્ને પુરુષાય શાશ્વતે સહસ્રકોટીયુગધારિણે નમઃ॥ ૪॥
આકાશાત્ પતિતં તોયં યથા ગચ્છતિ સાગરમ્ ।
સર્વદેવનમસ્કારઃ કેશવં પ્રતિ ગચ્છતિ॥ ૫॥
ઇતિ વિષ્ણુસ્તુતિઃ સમાપ્તા ।

શિવસ્તુતિઃ ।
કર્પૂરગૌરં કરુણાવતારં સંસારસારં ભુજગેન્દ્રહારમ્ ।
સદા વસન્તં હૃદયારવિન્દે ભવં ભવાનીસહિતં નમામિ॥ ૧॥

અસિતગિરિસમં સ્યાત્ કજ્જલં સિન્ધુપાત્રે
સુરતરુવરશાખાલેખનીપત્રમૂર્વી ।

લિખતિ યદિ ગૃહીત્વા શારદા સર્વકાલં
તદપિ તવ ગુણાનામીશપારં નયાતિ॥ ૨॥

વન્દે દેવમુમાપતિં  સુરુગુરું વન્દે જગત્કારણં
વન્દે પન્નગભૂષણં મૃગધરં વન્દે પશૂનાં પતિમ્ ।

વન્દે સૂર્યશશાઙ્કવહ્નિનયનં વન્દે મુકુન્દપ્રિયં
વન્દે ભક્તજનાશ્રયં ચ વરદં વન્દે શિવં શઙ્કરમ્॥ ૩॥

સ્મશાનેષ્વાક્રીડા સ્મરહર પિશાચાઃ સહચરા-
શ્ચિતાભસ્માલેપઃ સ્રગપિ નૃકરોટીપરિકરઃ ।

અમઙ્ગલ્યં  શીલં તવ ભવતુ નામૈવમખિલં
તથાઽપિ સ્મર્તૃણાં વરદ પરમં મઙ્ગલમસિ ॥ ૪॥

નિરાવલમ્બસ્ય મમાઽવલમ્બં વિપાટિતાશેષવિપત્કદમ્બમ્ ।
મદીયપાપાચલપાતશમ્બં પ્રવર્તતાં વાચિ સદૈવ બં બમ્॥ ૫॥
પાપોઽહં પાપકર્માઽહં પાપાત્મા પાપસમ્ભવઃ ।
ત્રાહિ માં પાર્વતીનાથ! સર્વપાપહરો ભવ॥ ૬॥
ઇતિ શિવસ્તુતિઃ સમાપ્તા ।

બુદ્ધસ્તુતિઃ ।
ધ્યાનવ્યાજમુપેત્ય ચિન્તયસિ કામુન્મીલ્ય ચક્ષુઃ ક્ષણં

પશ્યાઽનઙ્ગશરાતુરં  જનમિમં ત્રાતાઽપિ નો રક્ષસિ ।
મિથ્યાકારુણિકોઽસિ નિર્ઘૃણતરસ્ત્વત્તઃ કુતોઽન્યઃ પુમાન્ ।

શશ્વન્મારવધૂભિરિત્યભિહિતો બુદ્ધો જિનઃ પાતુ વઃ॥

જિનસ્તુતિઃ ।
આબાહૂદ્ગતમણ્ડલાગ્રરુચયઃ સન્નદ્ધવક્ષઃસ્થલાઃ

સોષ્માણો વ્રણિનો વિપક્ષહૃદયપ્રોન્માથિનઃ કર્કશાઃ ।
ઉત્સૃષ્ટામ્બરદૃષ્ટિવિભ્રમભરા યસ્ય સ્મરાગ્રેસરા

યોધા વારવધૂસ્તનાશ્ચ ન દધુઃ ક્ષોભં સ વોઽવ્યાજ્જિનઃ॥

જિનેન્દ્રસ્તુતિઃ ।
સમ્પૂજકાનાં પ્રતિપાલકાનાં યતીન્દ્રસામાન્યતપોધનાનામ્ ।
દેશસ્ય રાષ્ટ્રસ્ય પુરસ્ય રાજ્ઞઃ કરોતુ શાન્તિં  ભગવાન્ જિનેન્દ્રઃ॥

મહાવીરસ્તુતિઃ ।
યદીયે ચૈતન્યે મુકુર ઇવ ભાવાશ્ચિદચિતઃ

સમં ભ્રાન્તિં  ધ્રૌવ્યવ્યયજનિલસન્તોઽન્તરહિતાઃ ।
જગત્સાક્ષી માર્ગપ્રકટનપરો ભાનુરિવ યો

મહાવીરઃ સ્વામી નયનપથગામી ભવતુ મે॥

સત્યરૂપસ્તુતિઃ ।
સત્યરૂપં સત્યસન્ધં સત્યનારાયર્ણ હરિણે
યત્સત્યત્વેન જગતસ્તં સત્યં ત્વાં નમામ્યહમ્॥ ૧॥
ત્રૈલોક્યચૈતન્યમયાદિદેવ! શ્રીનાથ! વિષ્ણો! ભવદાજ્ઞયા વૈ
પ્રાતઃ સમુત્થાય તવ પ્રિયાર્થં સંસારયાત્રામનુવર્તયિષ્યે॥ ૨॥

દુઃસ્વપ્નનાશનસૂર્યસ્તુતિઃ ।
આદિત્યઃ પ્રથમં નામ દ્વિતીયં તુ દિવાકરઃ ।
તૃતીયં ભાસ્કરઃ પ્રોક્તં ચતુર્થં ચ પ્રભાકરઃ॥ ૧॥
પઞ્ચમં ચ સહસ્રાંશુઃ ષષ્ઠં ચૈવ ત્રિલોચનઃ ।
સપ્તમં હરિદશ્વશ્ચ અષ્ટમં ચ વિભાવસુઃ॥ ૨॥
નવમં દિનકૃત્ પ્રોક્તં દશમં દ્વાદશાત્મકઃ ।
એકાદશં ત્રયીમૂર્તિર્દ્વાદશં   સૂર્ય એવ ચ॥ ૩॥
દ્વાદશૈતાનિ નામાનિ પ્રાતઃકાલે પઠેન્નરઃ ।
દુઃસ્વપ્નનાશનં સદ્યઃ સર્વસિદ્ધિઃ પ્રજાયતે॥ ૪॥

દુઃસ્વપ્નનાશનદેવસ્મરણમ્ ।
અવિમુક્તચરણયુગલં દક્ષિણમૂર્તેશ્ચ કુક્કુટચતુષ્કમ્ ।
સ્મરણં વારાણસ્યાં નિહન્તિ સ્વપ્નમશકુનં ચ॥

સપ્તચિરઞ્જીવિસ્તુતિઃ ।
અશ્વત્થામા બલિર્વ્યાસો હનૂમાંશ્ચ વિભીષણઃ ।
કૃપઃ પરશુરામશ્ચ સપ્તૈતે ચિરજીવિનઃ॥ ૧॥
સપ્તૈતાન્ સંસ્મરેન્નિત્યં માર્કણ્ડેયમથાષ્ટમમ્ ।
જીવેદ્ વર્ષશતં સોઽપિ સર્વવ્યાધિવિવર્જિતઃ  ॥ ૨॥

પુણ્યજનસ્તુતિઃ ।
પુણ્યશ્લોકો નલો રાજા પુણ્યશ્લોકો યુધિષ્ઠિરઃ ।
પુણ્યશ્લોકા ચ વૈદેહી પુણ્યશ્લોકો જનાર્દનઃ॥

હકારાદિપઞ્ચદેવસ્તુતિઃ ।
હરં હરિં  હરિશ્ચન્દ્રં હનુમન્તં હલાયુધમ્ ।
પઞ્ચકં હં સ્મરેન્નિત્યં ઘોરસઙ્કટનાશનમ્॥

પઞ્ચદેવીસ્તુતિઃ ।
ઉમા ઉષા ચ વૈદેહી રમા ગઙ્ગેતિ  પઞ્ચકમ્ ।
પ્રાતરેવ સ્મરેન્નિત્યં સૌભાગ્યં વર્દ્ધતે સદા॥

પઞ્ચકન્યાસ્તુતિઃ ।
અહલ્યા દ્રૌપદી તારા કુન્તી  મન્દોદરી તથા ।
પઞ્ચકન્યાઃ સ્મરેન્નિત્યં મહાપાતકનાશનમ્॥

10 sanskritdocuments.org



સર્વવિધદેવાનાં સ્તોત્રસઙ્ગ્રહઃ

સપ્તર્ષિસ્મરણમ્   ।
કશ્યપોઽત્રિર્ભરદ્વાજો વિશ્વામિત્રોઽથ ગોતમઃ ।
જમદગ્નિર્વસિષ્ઠશ્ચ સપ્તૈતે ઋષયઃ સ્મૃતાઃ॥ ૧॥
તેષાં વંશાનુવંશાનાં વેદમન્ત્રસ્ય દ્રષ્ટૃણામ્ ।
સંસ્મરામિ સદા ચૈવ ભક્ત્યા ધર્મમાર્ગપ્રદર્શકાન્ ।

સપ્તપુરીસ્તુતિઃ ।
અયોધ્યા મથુરા માયા કાશી કાઞ્ચી હ્યવન્તિકા ।
પુરી દ્વારાવતી ચૈવ સપ્તૈતા મોક્ષદાયિકાઃ॥

રાજર્ષિસ્તુતિઃ   ।
કર્કોટકસ્ય નાગસ્ય દમયન્ત્યા નલસ્ય ચ ।
ઋતુપર્ણસ્ય રાજર્ષેઃ કીર્તનં કલિનાશનમ્॥

અનિરુદ્ધાદિદેવસ્તુતિઃ ।
અનિરુદ્ધં રાજં ગ્રાહં વાસુદેવં મહાદ્યુતિમ્ ।
સઙ્કર્ષણં મહાત્માનં પ્રદ્યુમ્નં ચ તથૈવ ચ॥ ૧॥
મત્સ્યં કૂર્મં ચ વારાહં વામનં તાર્ક્ષ્યમેવ ચ ।
નારસિંહં   ચ નાગેન્દ્રં સૃષ્ટિસંહારકારકમ્॥ ૨॥
વિશ્વરૂપં હૃષીકેશં ગોવિન્દં મધુસૂદનમ્ ।
ત્રિદશૈર્વન્દિતં દેવં દૃઢભક્તિમનૂપમમ્॥ ૩॥
એતાનિ પ્રાતરુત્થાય સંસ્મરિષ્યન્તિ યે નરાઃ ।
સર્વપાપૈઃ પ્રમુચ્યન્તે સ્વર્ગલોકમવાપ્નુયુઃ॥ ૪॥

પ્રાતર્વન્દનીયસ્તુતિઃ ।
પ્રાતઃકાલે પિતા માતા જ્યેષ્ઠભ્રાતા તથૈવ ચ ।
આચાર્યાઃ સ્થવિરાશ્ચૈવ વન્દનીયા દિને દિને॥

પ્રાતર્દર્શનમ્ ।
કપિલાં દર્પણં ધેનું ભાગ્યવન્તં ચ ભૂપતિમ્ ।
આચાર્યં અન્નદાતારં પ્રાતઃ પશ્યેદ્ બુધો જનઃ॥ ૧॥
શ્રોત્રિયં સુભગાં ગાં ચ અગ્નિમગ્નિચિતિં  તથા ।
પ્રાતરુત્થાય યઃ પશ્યેદાપદ્ભ્યઃ સ વિમુચ્યતે॥ ૨॥

પૃથ્વીસ્તુતિઃ ।
સ્વર્ગૈકોભિરદોનિવાસિપુરુષારબ્ધાતિશુદ્ધાધ્વર-

સ્વાહાકારવષટ્ક્રિયોત્થમમૃતં  સ્વાદીય આદીયતે ।
આમ્નાયપ્રવણૈરલઙ્કૃતજુષેઽમુષ્મૈ  મનુષ્યૈઃ શુભૈ-

ર્દિવ્યક્ષેત્રસરિત્પવિત્રવપુષે   દેવ્યૈ પૃથિવ્યૈ નમઃ॥ ૧॥
સમુદવસને દેવિ! પર્વતસ્તનમણ્ડલે ।
વિષ્ણુપત્નિ નમસ્તુભ્યં પાદસ્પર્શં ક્ષમસ્વ મે॥ ૨॥

દન્તધાવનસ્તુતિઃ ।
આયુર્બલ યશો વર્ચઃ પ્રજાઃ પશુવસૂનિ ચ ।
બ્રહ્મ પ્રજ્ઞાં ચ મેધાં ચ ત્વન્નો દેહિ વનસ્પતે!॥

કુમ્ભસ્તુતિઃ ।
દેવદાનવસંવાદે મથ્યમાને મહોદધૌ ।
ઉત્પન્નોઽસિ યદા કુમ્ભ! વિધૃતો વિષ્ણુના સ્વયમ્॥ ૧॥
ત્વત્તોયે સર્વતીર્થાનિ દેવાઃ સર્વે ત્વયિ સ્થિતાઃ ।
ત્વયિ તિષ્ઠન્તિ ભૂતાનિ ત્વયિ પ્રાણાઃ પ્રતિષ્ઠિતાઃ॥ ૨॥

શિવઃ સ્વયં ત્વમેવાઽસિ વિષ્ણુસ્ત્વં ચ પ્રજાપતિઃ ।
આદિત્યા વસવો રુદ્રા વિશ્વેદેવાઃ સપૈતૃકાઃ॥

ત્વયિ તિષ્ઠન્તિ સર્વેઽપિ યતઃ કામફલપ્રદાઃ॥ ૩॥

12 sanskritdocuments.org



સર્વવિધદેવાનાં સ્તોત્રસઙ્ગ્રહઃ

ષોડશમાતૃકાસ્તુતિઃ ।
ગૌરી પદ્મા શચી મેધા સાવિત્રી વિજયા જયા ।
દેવસેના સ્વધા સ્વાહા માતરો લોકમાતરઃ॥ ૧॥
જયન્તી મઙ્ગલા  કાલી ભદ્રકાલી કપાલિની ।
દુર્ગા ક્ષમા શિવા ધાત્રી સ્વાહા સ્વધા નમોઽસ્તુ તે॥ ૨॥

નવદુર્ગાનામસ્તોત્રમ્ ।
પ્રથમં શૈલપુત્રી ચ દ્વિતીયં બ્રહ્મચારિણી ।
તૃતીયં ચન્દ્રઘણ્ટેતિ કૂષ્માણ્ડેતિ ચતુર્થકમ્॥ ૧॥
પઞ્ચમં સ્કન્દમાતેતિ ષષ્ઠં કાત્યાયનીતિ ચ ।
સપ્તમં કાલરાત્રિશ્ચમહાગૌરીતિ ચાષ્ટમમ્॥ ૨॥
નવમં સિદ્ધિદાત્રી ચ નવ દુર્ગાઃ પ્રકીર્તિતાઃ   ।
The shloka for each Durga form is given below.

Also see navadurgAstotra in Devi section with different verses.

શૈલપુત્રીસ્તુતિઃ ।
જગત્પૂજ્યે જગદ્વન્દ્યે સર્વશક્તિસ્વરૂપિણિ ।
સર્વાત્મિકેશિ! કૌમારિ! જગન્માતર્નમોઽસ્તુ તે॥

બ્રહ્મચારિણીસ્તુતિઃ ।
ત્રિપુરાં ત્રિગુણાધારાં માર્ગજ્ઞાનસ્વરૂપિણીમ્ ।
ત્રૈલોક્યવન્દિતાં દેવીં  ત્રિમૂર્તિં  પ્રણમામ્યહમ્॥

ચન્દ્રઘણ્ટાસ્તુતિઃ ।
કાલિકાં તુ કલાતીતાં કલ્યાણહૃદયાં શિવામ્ ।
કલ્યાણજનનીં  નિત્યં કલ્યાણીં  પ્રણમામ્યહમ્॥

કૂષ્માણ્ડાસ્તુતિઃ ।
અણિમાદિગુણૌદારાં મકરાકારચક્ષુષમ્ ।
અનન્તશક્તિભેદાં તાં કામાક્ષીં  પ્રણમામ્યહમ્॥

સ્કન્દમાતાસ્તુતિઃ ।
ચણ્ડવીરાં ચણ્ડમાયાં ચણ્ડમુણ્ડપ્રભઞ્જનીમ્ ।
તાં નમામિ ચ દેવેશીં  ચણ્ડિકાં ચણ્ડવિક્રમામ્॥

કાત્યાયનીસ્તુતિઃ ।
સુખાનન્દકરીં  શાન્તાં સર્વદેવૈર્નમસ્કૃતામ્ ।
સર્વભૂતાત્મિકાં દેવીં  શામ્ભવીં  પ્રણમામ્યહમ્॥

કાલરાત્રિસ્તુતિઃ ।
ચણ્ડવીરાં ચણ્ડમાયાં રક્તબીજપ્રભઞ્જનીમ્ ।
તાં નમામિ ચ દેવેશીં  ગાયત્રીં  ગુણશાલિનીમ્॥

મહાગૌરીસ્તુતિઃ ।
સુન્દરીં  સ્વર્ણસર્વાઙ્ગીં   સુખસૌભાગ્યદાયિનીમ્ ।
સન્તોષજનનીં  દેવીં  સુભદ્રાં પ્રણમામ્યહમ્॥

સિદ્ધિદાસ્તુતિઃ ।
દુર્ગમે દુસ્તરે કાર્યે ભયદુર્ગવિનાશિનિ ।
પ્રણમામિ સદા ભક્ત્યા દુર્ગાં દુર્ગતિનાશિનીમ્॥

સિદ્ધિલક્ષ્મીસ્તુતિઃ ।
આકારબ્રહ્મરૂપેણ ઓઙ્કારં વિષ્ણુમવ્યયમ્ ।

સિદ્ધિલક્ષ્મિ! પરાલક્ષ્મિ! લક્ષ્યલક્ષ્મિ! નમોઽસ્તુ તે॥ ૧॥
યા શ્રીઃપદ્મવને કદમ્બશિખરે રાજગૃહે કુઞ્જરે

શ્વેતે ચાઽશ્વયુતે વૃષે ચ યુગલે યજ્ઞે ચ યૂપસ્થિતે ।
શઙ્ખે દેવકુલે નરેન્દ્રભવને ગઙ્ગાતટે  ગોકુલે

યા શ્રીસ્તિષ્ઠતિ સર્વદા મમ ગૃહે ભૂયાત્ સદા નિશ્ચલા॥ ૨॥
યા સા પદ્માસનસ્થા વિપુલકટિતટી પદ્મપત્રાયતાક્ષી

ગમ્ભીરાવર્તનાભિઃ સ્તનભરનમિતા શુદ્ધવક્ત્રોત્તરીયા ।
લક્ષ્મીર્દિવ્યૈર્ગજેન્દ્રૈર્મણિગણખચિતૈઃ   સ્નાપિતા હેમકુમ્ભૈ-

ર્નિત્યં  સા પદ્મહસ્તા મમ વસતુ ગહે સર્વમાઙ્ગલ્યયુક્તા ॥ ૩॥

શનિસ્તુતિઃ ।
કોણસ્થઃ પિઙ્ગલો  બભ્રુઃ કૃષ્ણો રૌન્દ્રાન્તકો યમઃ ।
સૌરિઃ શનૈશ્ચરો મન્દઃ પિપ્પલાશ્રયસંસ્થિતઃ॥ ૧॥
એતાનિ શનિનામાનિ જપેદશ્વત્થસન્નિધૌ ।
શનૈશ્ચરકૃતા પીડા ન કદાઽપિ ભવિષ્યતિ॥ ૨॥

શનિપત્નીનામસ્તુતિઃ ।
ધ્વજિની ધામની ચૈવ કઙ્કાલી કલહપ્રિયા ।
કણ્ટકી કલહી ચાઽથ તુરઙ્ગી  મહિષી અજા॥ ૧॥
શનેર્નામાનિ પત્નીનામેતાનિ સઞ્જપન્ પુમાન્ ।
દુઃખાનિ નાશયેન્નિત્યં સૌભાગ્યમેધતે સુખમ્॥ ૨॥

ગ્રહસ્તુતિઃ ।
બ્રહ્મા મુરારિસ્ત્રિપુરાન્તકારી ભાનુઃ શશી ભૂમિસુતો બુધશ્ચ ।
ગુરુશ્ચ શુક્રઃ શનિરાહુકેતવઃ  કુર્વન્તુ સર્વે મમ સુપ્રભાતમ્॥
The one verse praise for navagrahas is given below under

navagrahAH portion for each.

ગઙ્ગાસ્તુતિઃ  ।
શૈલેન્દ્રાદવતારિણી નિજજલે મજ્જજ્જનાત્તારિણી

પારાવારવિહારિણી ભવભયશ્રેણીસમુત્સારિણી ।
શેષાહેરનુકારિણી હરશિરોવલ્લોદલાકારિણી

કાશીપ્રાન્તવિહારિણી વિજયતે ગઙ્ગામનોહારિણી ॥

યમુનાસ્તુતિઃ ।
અયિ મધુરે મધુમોદવિલાસિનિ શૈલવિહારિણિ વેગભરે

પરિજત્પાલિનિ દુષ્ટનિષૂદિનિ વાઞ્છિતકામવિલાસધરે ।
વ્રજપુરવાસિજનાર્દિતપાતકહારિણિ   વિશ્વજનોદ્ધરિકે

જય યમુને જય ભીતિનિવારિણિસઙ્કટનાશિનિ પાવય મામ્॥

માલાસ્તુતિઃ ।
મહામાયે મહામાલે સર્વશક્તિસ્વરૂપિણિ! ।
ચતુર્વર્ગસ્ત્વયિ ન્યસ્તસ્તસ્માન્મે સિદ્ધિદા ભવ॥ ૧॥
અવિઘ્નં કુરુ માલે ! ત્વં ગૃહ્ણામિ દક્ષિણે કરે ।
જપકાલે ચ સિદ્ધ્યર્થં પ્રસીદ મમ સિદ્ધયે॥ ૨॥

ઇન્દ્રસ્તુતિઃ ।
ઐરાવતસમારૂઢો વજ્રહસ્તો મહાબલઃ ।
શતયજ્ઞાભિધો દેવસ્તસ્માદિન્દ્રાય તે નમઃ॥

શશાઙ્કસ્તુતિઃ ।
જ્યોત્સ્નાનાં પતયે તુભ્યં જ્યોતિષાં પતયે નમઃ ।
નમસ્તે રોહિણીકાન્ત! સુધાવાસ! નમોઽસ્તુ તે॥ ૧॥
નમો મણ્ડલદીપાય શિરોરત્નાય ધૂર્જટેઃ ।
કલાભિર્વર્દ્ધમાનાય નભશ્ચન્દ્રાય ચારવે॥ ૨॥

નવગ્રહાઃ

રવિસ્તુતિઃ ।
ગ્રહાણામાદિરાદિત્યો લોકરક્ષણકારકઃ ।
વિષમસ્થાનસમ્ભૂતાં પીડાં દહતુ મે રવિઃ॥

ચન્દ્રસ્તુતિઃ ।
રોહિણીશઃ સુધામૂર્તિઃ   સુધાગાત્રો સુધાશનઃ ।
વિષમસ્થાનસમ્ભૂતાં પીડાં દહતુ મે વિધુઃ॥

કુજસ્તુતિઃ ।
ભૂમિપુત્રો મહાતેજા જગતોભયકૃત્સદા ।
વૃષ્ટિકૃદ્વૃષ્ટિહર્તા  ચ પીડાં દહતુ મે કુજઃ॥

બુધસ્તુતિઃ ।
ઉત્પાતરૂપી જગતાં ચન્દ્રપુત્રો મહાદ્યુતિઃ
સૂર્યપ્રિયકરો વિદ્વાન્ પીડાં દહતુ મે બુધઃ॥

ગુરુસ્તુતિઃ ।
દેવમન્ત્રી વિશાલાક્ષો સદા લોકહિતે રતઃ ।
અનેકશિષ્યસમ્પૂર્ણઃ પીડાં દહતુ મે ગુરુઃ॥

ભૃગુસ્તુતિઃ ।
દૈત્યમન્ત્રી ગુરુસ્તેષાં પ્રણવશ્ચ મહાદ્યુતિઃ ।
પ્રભુસ્તારાગ્રહાણાં ચ પીડાં દહતુ મે ભૃગુઃ॥

શનિસ્તુતિઃ ।
સૂર્યપુત્રો દીર્ઘદેહો વિશાલાક્ષઃ શિવપ્રિયઃ ।
મન્દચારઃ પ્રસન્નાત્મા પીડાં દહતુ મે શનિઃ॥

રાહુસ્તુતિઃ  ।
મહાશીર્ષી મહાવક્ત્રો મહાદંષ્ટ્રો  મહાયશાઃ ।
અતનુશ્ચોર્ધ્વકેશશ્ચ પીડાં દહતુ મે તમઃ॥

કેતુસ્તુતિઃ ।
અનેકરૂપવર્ણૈશ્ચ શતશોઽથ સહસ્રશઃ ।
ઉત્પાતરૂપી ઘોરશ્ચ પીડાં દહતુ મે શિખી॥

સાર્ધશ્લોકી દુર્ગા ।
મધુકૈટભનાશં ચ મહિષાસુરઘાતનમ્ ।
શક્રાદિસ્તુતિકં ચૈવ દૂતસંવાદ એવ ચ॥ ૧॥
શુમ્ભરાજવધશ્ચૈવ નારાયણકૃતસ્તુતિઃ ।
સાર્ધપાઠમિદં પ્રોક્તં નવપાઠફલપ્રદમ્॥ ૨॥

અર્ધશ્લોકીભાગવતમ્ ।
શ્લોકાર્ધે તથા પ્રોક્તં ભગવત્યાઽખિલાર્થદમ્ ।
સર્વં ખલ્વિદમેવાઽહં નાઽન્યદસ્તિ સનાતનમ્॥

અનન્તસ્તુતિઃ ।
અનન્તસંસારમહાસમુદ્રે મગ્નં સમભ્યુદ્ધર વાસુદેવ! ।
અનન્તરૂપે વિનિયોજયસ્વ અનન્તસૂત્રાય નમો નમસ્તે॥

દશમહાવિદ્યાનામાનિ ।
કાલી તારા મહાવિદ્યા ષોડશી ભુવનેશ્વરી ।
ભૈરવી છિન્નમસ્તાં ચ વિદ્યા ધૂમાવતી તથા॥ ૧॥
બગલા સિદ્ધિવિદ્યા ચ માતઙ્ગી  કમલાત્મિકા ।
એતા દશમહાવિદ્યાઃ સિદ્ધિવિદ્યાઃ પ્રકીર્તિતાઃ  ॥ ૨॥
The shlokas for each dashamahAvidyA form are given below.

Also see dashamahavidya section under devii dropdown menu

for different extended hymns.

કાલીસ્તુતિઃ ।
રક્તાઽબ્ધિપોતારુણપદ્મસંસ્થાં પાશાઙ્કુશેષ્વાસશરાઽસિબાણાન્ ।
શૂલં કરાલં દધતીં  કરાઽબ્જૈ રક્તાં ત્રિનેત્રાં પ્રણમામિ દેવીમ્॥

તારાસ્તુતિઃ ।
માતર્નીલસરસ્વતિ પ્રણમતાં સૌભાગ્યસમ્પત્પ્રદે

પ્રત્યાલીઢપદસ્થિતે શવહૃદિ સ્મેરાનનામ્ભોરુહે ।
ફુલ્લેન્દીવરલોચને ત્રિનયને કર્ત્રી કપાલોત્પલે

ખડ્ગઞ્ચાદધતી ત્વમેવ શરણં ત્વામીશ્વરીમાશ્રયે॥ ૧॥
વાચામીશ્વરિ ભક્તકલ્પલતિકે સર્વાર્થસિદ્ધીશ્વરિ !

ગદ્યપ્રાકૃતપદ્યજાતરચનાસર્વાર્થસિદ્ધિપ્રદે! ।
નીલેન્દીવરલોચનત્રયયુતે કારુણ્યવારાન્નિધ!

સૌભાગ્યામૃતવર્દ્ધનેન કૃપયા સિઞ્ચત્વમસ્માદૃશમ્॥ ૨॥

ષોડશીસ્તુતિઃ ।
બાલવ્યક્તવિભાકરામિતનિભાં ભવ્યપ્રદાં ભારતીં

ઈષત્ફુલ્લમુખામ્બુજસ્મિતકરૈરાશાભવાન્ધાપહામ્ ।
પાશં સાભયમઙ્કુશં ચ વરદં સંવિભ્રતીં  ભૂતિદા

ભ્રાજન્તીં  ચતુરમ્બુજાકૃતિકરૈર્ભક્ત્યા  ભજે ષોડશીમ્॥ ૧॥

બાલાર્કમણ્ડલાભાસાં ચતુર્વાહું  ત્રિલોચનામ્ ।
પાશાઽઙ્કુશશરાંશ્ચાપં ધારયન્તીં  શિવાં ભજે॥ ૨॥

ભુવનેશ્વરીસ્તુતિઃ ।
ઉદ્યદ્દિનદ્યુતિમિન્દુકિરીટાં તુઙ્ગકુચાં  નયનત્રયયુક્તામ્ ।
સ્મેરમુખીં  વરદાઙ્કુશપાશાભીતિકરાં પ્રભજે ભુવનેશીમ્॥ ૧॥
જગજ્જનાનન્દકરીં  જયાખ્યાં યશસ્વિનીં  યન્ત્રસુયજ્ઞયોનિમ્ ।
જિતામિતામિત્રકૃતપ્રપઞ્ચાં ભજામહે શ્રીભુવનેશ્વરી તામ્॥ ૨॥
હરૌ પ્રસુપ્તે ભુવનત્રયાન્તે અવાતરન્નાભિજપદ્મજન્મા ।
વિધિસ્તતોઽન્ધે વિદધારયત્પદં ભજામહે શ્રીભુવનેશ્વરીં  તામ્॥ ૩॥

છિન્નમસ્તાસ્તુતિઃ ।
નાભૌ શુદ્ધસરોજવક્ત્રવિલસદ્બન્ધૂકપુષ્પારુણં

ભાસ્વદ્ભાસ્કરમણ્ડલં તદુદરે તદ્યોનિચક્રં મહત્ ।
તન્મધ્યે વિપરીતમૈથુનરતપ્રદ્યુમ્નસત્કામિની-

પૃષ્ઠસ્થાં તરુણાર્કકોટિવિલસત્તેજઃસ્વરૂપાં ભજે॥

ત્રિપુરભૈરવીસ્તુતિઃ ।
ઉદ્યદ્ભાનુસહસ્રકાન્તિમરુણક્ષૌમાં શિરોમાલિકાં

રક્તાલિપ્તપયોધરાં જપવટીં વિદ્યામભીતિં  વરમ્ ।
હસ્તાબ્જૈર્દધતીં  ત્રિનેત્રવિલસદ્વક્ત્રારવિન્દશ્રિયં
દેવીં  બદ્ધહિમાંશુરત્નમુકુટાં વન્દે સમન્દસ્મિતામ્॥ ( var વન્દેઽરવિન્દસ્થિતામ્)

ધૂમાવતીસ્તુતિઃ ।
પ્રાતર્યા સ્યાત્ કુમારો કુસુમકલિકયા જાપમાલા જપન્તી

મધ્યાહ્ને પ્રૌઢરૂપાવિકસિતવદના ચારુનેત્રા નિશાયામ્ ।
સન્ધ્યાયાં વૃદ્ધરૂપા ગલિતકુચયુગા મુણ્ડમાલાં વહન્તી

સા દેવી દેવદેવી ત્રિભુવનજનની કાલિકા પાતુ યુષ્માન્॥

બગલાસ્તુતિઃ ।
મધ્યે સુધાબ્ધિમણિમણ્ડપરત્નવેદ્યાં

સિંહાસનોપરિગતાં   પરિપીતવર્ણામ્ ।
પીતામ્બરાભરણમાલ્યવિભૂષિતાઙ્ગીં 

દેવીં  સ્મરામિ ધૃતમુદ્ગરવૈરિજિહ્વામ્॥ ૧॥
ચલત્કનકકુણ્ડલોલ્લસિતચારુગણ્ડસ્થલાં

લસત્કનકચમ્પકદ્યુતિમદિન્દુબિમ્બાનનામ્ ।
ગદાહતવિપક્ષકાં કલિતલોલજિહ્વા ચલાં

સ્મરામિ બગલામુખીં  વિમુખવાઙ્મનઃસ્તમ્ભિનીમ્॥ ૨॥
જિહ્વાગ્રમાદાય કરેણ દેવીં  વામેન શત્રૂન્ પરિપીડયન્તીમ્ ।
ગદાભિઘાતેન ચ દક્ષિણેન પીતામ્વરાઢ્યાં દ્વિભુજાં નમામિ॥ ૩॥
પ્રભાતકાલે પ્રયતો મનુષ્યઃ પઠેત્ સુભક્ત્યા પરિચિન્ત્ય પીતામ્ ।
દ્રુતં ભવેત્ તસ્ય સમસ્તવૃદ્ધિર્વિનાશમાયાતિ   ચ તસ્ય શત્રુઃ॥ ૪॥

માતઙ્ગીસ્તુતિઃ  ।
શ્યામાં શુભ્રાંશુભાલાં ત્રિકમલનયનાં રત્નસિંહાસનસ્થાં 

ભક્તાભીષ્ટપ્રદાત્રીં  સુરનિકરકરાસેવ્યકઞ્જાઙ્રિઘ્રયુગ્મામ્  ।
નીલામ્ભોજાંશુકાન્તિં   નિશિચરનિકરારણ્યદાવાગ્નિરૂપાં

પાશં ખડ્ગં ચતુર્ભિર્વરકમલકરૈઃ   ખેટકં ચાઙ્કુશં ચ॥ ૧॥
નમસ્તે માતઙ્ગ્યૈ  મૃદુમુદિતતન્વૈ તનુમતાં

પરશ્રેયોદાયૈ કમલચરણધ્યાનમનસામ્ ।
સદા સંસેવ્યાયૈ સદસિ વિબુધૈર્દિવ્યધિષણૈ  -

ર્દ્રયાદ્રાયૈ દેવ્યૈ દુરિતદલનોદ્દણ્ડમનસે॥ ૨॥

કમલાત્મિકાસ્તુતિઃ ।
ધ્યાનમ્ -
કાન્ત્યા કાઞ્ચનસન્નિભાં હિમગિરિપ્રખ્યશ્ચતુર્ભિર્ગજૈ  -

ર્હસ્તોત્ક્ષિપ્તહિરણ્મયાઽમૃતઘટૈરાસિચ્યમાનાં શ્રિયમ્ ।

બિભ્રાણાં વરમબ્જયુગ્મમભયં હસ્તૈઃ કિરીટોજ્જ્વલાં
ક્ષૌમાબદ્ધનિતમ્બબિમ્બલલિતાં વન્દેઽરવિન્દસ્થિતામ્॥

સ્તુતિઃ -
ત્રૈલોક્યપૂજિતે દેવિ! કમલે વિષ્ણુવલ્લભે! ।
યથા ત્વમચલા કૃષ્ણે તથા ભવ મયિ સ્થિરા॥ ૧॥
ઈશ્વરી કમલા લક્ષ્મીશ્ચલા ભૂતિર્હરિપ્રિયા ।
પદ્મા પદ્માલયા સમ્યગુચ્ચૈઃ શ્રીપદ્મધારિણી॥ ૨॥
દ્વાદશૈતાનિ નામાનિ લક્ષ્મીં  સમ્પૂજ્ય યઃ પઠેત્ ।
સ્થિરા લક્ષ્મીર્ભવેત્ તસ્યપુત્રદારાદિભિઃ સહ॥ ૩॥
ઇતિ શ્રીકમલાત્મિકાસ્તુતિઃ સમાપ્તા ।

